
Lapuebla de Labarca, Montoria eta Legutio arduratuko dira programazioa irekitzeaz  

Vital Araban zehar programak asteburu honetan emango dio hasiera aurtengo denboraldiari, 103 musika, dantza eta antzerki emanaldiren eskutik      

• Urrira arte, Lurraldeko 71 herrik hartuko dute parte ekimenean, Trebiñu barne. Musika taldeen 55 kontzertu, 38 antzerti-emanaldi, 5 abesbatza-errezitaldi eta 5 dantza-erakustaldi izango dira guztira        
 
Vitoria-Gasteiz, 2026ko maiatzak 14.- 103 jarduera kulturalek osatzen dute asteburu honetan agertokietara itzuliko den Vital Araban zehar Programaren aurtengo denboraldiaren programazioa. Larunbat eta igande honetan ekingo zaio hogeita bigarren edizioari Lapuebla de Labarcan, Montorian eta Legution, eta urrira arte iraungo du.      

Hilabete hauetan zehar, Arabako sei kuadrillatako (Gasteiz izan ezik) 49 udalerritako 68 herrik hartuko dute parte ekimenean, eta Trebiñuko beste hiruk. Udalek erakutsitako askotariko lehentasunei erantzuteko hautatutako ikuskizunak hartuko dituzte71 herri horiek.

Laster hasiko den denboraldi honetarako aurreikusitako programazioak askotariko diziplinak ekarriko ditu, hala nola dantzak, musika emanaldiak, abesbatzak eta antzerkia. Guztira 55 kontzertu, 38 antzerti-emanaldi, 5 abesbatza-errezitaldi eta 5 dantza-erakustaldi izango dira, guztiak bertako artisten eskutik.

Lehendabiziko asteburua 

XXII. edizio hau asteburu honetan hasiko da Lapuebla de Labarcan, Montorian eta Legution egingo diren emanaldien eskutik. 

Larunbatean, 13:00etan, Lapuebla de Labarcako Planoko plazan, denboraldiari hasiera emateko Skaribe taldearen kontzertua izango da. Esperientzia handiko musikarien eskutik, 2019an, Gasteizen sortutako musika proiektu horrek pop, rock, funk, soul, swing, jazz, surf, ska klasikoak uztartzen ditu, publikoa XX. mendeko eta XXI. mende hasierako musikaren hainbat unetara eramateko. 

Arratsalde horretan bertan, 18:00etan, Montoriako pabiloian (Urizaharra udalerriko kontzejuan), Secreto a Voces taldeak joko du. Talde hori 2023an sortu zen gure hirian. Hiru musikariren proiektua izan zen, eta Pop-Rock bertsio akustikoak egiten dituen banda da. Indarrez eta pasioz beteta, eszenatoki gainean ondo pasatzea eta publikoa beraiekin esperientzian murgiltzea du helburu taldeak. Gaztelaniaz, ingelesez eta euskaraz abesten dute, eta, besteak beste, Barricada, AC/DC, The Cranberries, Bon Jovi, Fito eta Fitipaldi eta Extremoduro taldeen lanak interpretatzen dituzte.

Secreto a Voces taldeak bere emanaldia errepikatuko du igandean, 13:00etan, Legutioko Ortiz de Zarate plazan. 

